
Mafhum daripada sepotong ayat al-Quran menyebut, Sesungguhnya, sebuah negara yang aman damai itu sentiasa mendapat rahmat dan ampunan daripada Allah
. Maksud sebenar ayat al-Quran di atas membuktikan bahawa kehidupan bernegara   adalah   amat   penting.   Sebagai   seorang   yang   normal,   manusia memerlukan   sebuah   negara   tempat   bernaung   untuk   menjalankan   aktiviti kehidupan dalam suasana yang lebih terjamin. Begitulah juga kita sebagai rakyat Malaysia. Walau bagaimanapun, sejak berabad yang lalu Malaysia dihuni oleh masyarakat jamak kaum yang menghirup udara hasil kemerdekaan bersama. Barangkali sudah ditakdirkan supaya kita hidup di bawah satu kolong langit dalam kepelbagaian bangsa, agama dan budaya. Walaupun berbeza dalam banyak hal, namun   kita   masih   boleh   bersatu.   Perpaduan   kita   terjana   dalam   beberapa instrumen seperti kebudayaan, pendidikan, bahasa, dan sukan. Sungguhpun begitu, bumi mana tidak ditimpa hujan. Sememangnya, hal ini bukan bererti tiada masalah dalam mewujudkan perpaduan kaum. Sehingga kini Malaysia tidak dapat lari daripada berhadapan dengan cabaran-cabaran untuk memelihara kestabilan dan keharmonian negara. Oleh itu, benarlah sebagaimana yang disebut dalam bait-bait sajak Tun Dr. Mahathir Mohamad Perjuangan Belum Selesai, "Tugas kita bukan kecil, kerana mengisi kemerdekaan, rupanya lebih sukar dari bermandi keringat dan darah menuntutnya"

Dewasa ini, isu hubungan etnik dan masalah yang timbul dari hubungan ini bukanlah perkara baru dalam konteks Malaysia. Sudah semestinya tiada jalan singkat dalam mewujudkan perpaduan kaum. Namun, hidup tidak kerana tuah, mati tidak kerana sumpah
 ikhtiar dan usaha tidak pernah menentang takdir. Justeru, salah satu cara untuk merealisasikan misi ini ialah dengan menumpukan sepenuh taat setia dengan menjunjung tinggi prinsip-prinsip kedaulatan negara seperti yang tercatat dalam Rukun Negara Malaysia.
 Dalam hal ini, kita hendaklah menjadikan kandungan   Rukun   Negara   sebagai   doktrin   rujukan   utama   selain   daripada menghayati dan mengimplimentasikannya dengan penuh iltizam.

Di samping itu, kita juga mestilah berganding bahu mengelakkan faktor-faktor perpecahan umat manusia yang disebut dalam hadis Rasulullah iaitu hasad dengki, tipu-menipu, benci-membenci, berpaling muka, dan berjual-beli di atas jualan orang lain.
 Perkara asas ini adalah pembuka laluan kepada masa depan yang cemerlang, gemilang dan terbilang yang sudah semestinya menjanjikan cabaran-cabaran yang lebih hebat.

Selain itu, politik adalah aset besar untuk menentukan arah hubungan kaum di Malaysia. Hal ini dinyatakan seiidiri oleh Ketua Pengarah Jabatan Perpaduan dan Integrasi Nasional, Datuk Azman Amin Hasan, bahawa hubungan kaum akan meruncing  apabila   isu-isu   tertentu   dipolitikkan.
   Ekoran   itu,   sistem  politik kepartian yang bersandarkan kepada amalan demokrasi hendaklah diteruskan supaya setiap individu diberi hak untuk bersuara dan menentukan pemimpin pilihan    rakyat,    Sehubungan    itu,    pemimpin-pemimpin    parti    politik   yang memerintah    negara    hendaklah    mengamalkan    semangat    perundingan    dan kerjasama di kalangan parti-parti politik bagi memastikan penyertaan bersama dalam proses pentadbiran negara. Hal ini telah dibuktikan pada peringkat awal di mana Parti Orang Melayu (UMNO), Parti Kaum Cina (MCA) dan Parti Kaum India (MIC) telah bergabung untuk membentuk Parti Perikatan yang kemudiannya diperluas dengan penubuhan Barisan Nasional.
 Hal ini tidak dapat tidak mampu mengukuhkan perpaduan politik negara, seterusnya dapat membanteras sebarang pertikaian   dan  pertelingkahan  antara  kaum.  Rantaian  itu,   kita   seharusnya bersyukur kerana kita mempunyai pemimpin yang jujur dan bertanggungjawab dalam soal hubungan kaum dari zaman Tunku Abdul Rahman sehingga ke zaman Datuk Seri Abdullah Ahmad Badawi.
 Oleh itu, sedarlah kita bahawa pemimpin berjasa silih berganti, kemerdekaan terus kekal dan abadi
.
Dalam mengimpikan sebuah dinamika masyarakat yang bersatu-padu, kita juga perlulah mewujudkan sebuah organisasi yang mantap bagi menaja dan menjalankan  tugas   untuk  memulakan  sesebuah  organisasi  penduduk.  Tidak dinaflkan bahawa program seperti Program Kemajuan Masyarakat (KEMAS) dan Rukun Tetangga merupakan satu model yang sudah wujud untuk membangunkan bangsa Malaysia.
 Tetapi apa salahnya jika pandangan pro dan kontra dipaparkan untuk membuka minda bangsa Malaysia. Andai di kampung-kampung wujudnya Jawatankuasa Kemajuan dan Keselamatan Kampung (JKKK), maka seyogialah di bandar-bandar  wajar   digemblengkan   Jawatankuasa   Kemajuan   Bandar   atau Taman dan sebagainya. Komuniti ini akan menjadi payung tempat berteduh penghuni secara sah. Sebarang masalah bolehlah dirujuk kepada badan ini. Badan ini seterusnya akan menjadi mata dan telinga juga penghubung rasmi sebarang masalah penduduk dengan pihak berkuasa dalam menyelesai segala masalah yang timbul. Justeru, apabila kebajikan masyarakat terjaga, akan wujudlah sikap saling memahami dan saling menghormati yang merupakan prasyarat utama untuk membentuk masyarakat bersatu-padu.

Di samping itu juga, setiap anggota masyarakat hendaklah lebih prihatin terhadap apa-apa jua yang menjadi keperluan masyarakat setempat umumnya. Hal ini boleh dilaksanakan dengan setiap bangsa Malaysia sentiasa melibatkan diri dalam aktiviti kemasyarakatan seperti bergotong-royong dan mengadakan kenduri- kendara. Inilah yang dikatakan bulat air kerana pembetung, bulat manusia kerana muafakat.

Sememangnya trend hidup umpama enau dalam belukar melepaskan pucuk masing-masing
 dan hidup cara nafsi-nafsi siapa lu, siapa gua?, banyak mengundang kepada perpecahan etnik. Oleh itu, kita seharusnya merasa bangga dilahirkan sebagai rakyat Malaysia. Kita harus tanam semangat kekitaan, bukan lagi kau orang Cina aku Melayu atau India. Bukan lagi kau orang Semenanjung, aku orang Sarawak atau Sabah. Dalam pada itu, kita seharusnya bergerak dalam satu pasukan sebagai satu bangsa Malaysia yang bersatu-padu.

Tambahan pula, pendidikan juga merupakan alat penting dalam mewujudkan perpaduan di kalangan generasi muda. Hal ini seharusnya dimulakan dari awal kerana pada waktu ini secara umumnya generasi muda belum diwarnai dengan warna-warna kehidupan dengan efeknya yang pelbagai, samada positif mahupun negatif. Dalam membicarakan aspek pendidikan, kita juga seharusnya sedar bahawa usaha perpaduan bukanlah sesuatu yang hanya boleh diajarkan kepada masyarakat terutamanya golongan muda. Ianya adalah sesuatu yang harus dirasai, dinikmati dan dilalui bersama.
 Sehubungan itu, program seperti Sekolah Wawasan,
 Rancangan Integrasi Murid Untuk Perpaduan (RIMUP)
 dan Karnival Integrasi Nasional Sekolah-sekolah
 merupakan program-program yang mencerminkan dengan jelas kebijaksanaan pihak kerajaan. Serentak dengan itu, hanya kesungguhan daripada bangsa Malaysia yang perlu dijelmakan.

Selain itu, Dasar Pendidikan Kebangsaan
 yang ada di Malaysia adalah di antara dasar pendidikan yang dianggap terbaik di dunia kerana lapan elemen pentingnya yang menggarapkan di antara elemen baru dan lama telah berjaya mendapat restu bangsa Malaysia dan secara tidak langsung memperteguhkan lagi tali-temali perpaduan antara kaum.

Rakyat Malaysia telah sebulat suara untuk menjadikan bahasa standard Melayu digunakan sebagai bahasa uniform dan bahasa rasmi negara ini. Ekoran itu, Kerajaan melalui Kementerian Pelajaran telah menjadikan Bahasa Malaysia sebagai bahasa pengantar utama di semua jenis sekolah di Malaysia tanpa mendiskriminasikan bahasa-bahasa kaum lain. Hal ini jelas kepada kita dengan penggunaan Bahasa Mandarin dan Tamil dalam pengajaran dan pembelajaran di Sckolah Rendah Jenis Kebangsaan (SRJK) Cina dan SRJK Tamil walaupun mereka diwajibkan mempelajari Bahasa Malaysia.

Apabila semua kaum boleh bertutur dengan satu bahasa yang mudah difahami, akan wujudlah hubungan kemesraan di kalangan bangsa Malaysia. Sudah tentu semua kaum akan merasa puas hati dan akan menunjukkan taat setia kepada kerajaan di samping dapat memupuk serta menyemai semangat perpaduan yang akan terus mengakar dalam roh bangsa Malaysia.
Ke arah mewujudkan bangsa Malaysia yang bersatu-padu, rakyat Malaysia seharusnya belajar daripada sejarah kerana bangsa yang belajar daripada sejarah adalah bangsa yang bijak. Keharmonian hidup dan kemakmuran ekonomi yang dinikmati sekarang bukanlah jaminan untuk negara ini terus kekal berdaulat. Hal ini terbukti apabila hasil permufakatan bersama (Kontrak Sosial)
  turut dicabuli dengan peristiwa yang meruntuhkan keutuhan etnik iaitu Tragedi 13 Mei 1969.
Malah kita dikejutkan lagi dengan insiden-insiden besar termasuk kes-kes Kampung Rawa (1998) dan Kampung Medan (2001).
 Dalam hal ini, kata-kata Allahyarham Tunku Abdul Rahman Putra al-Haj, dalam bukunya, Mei 13, Sebelum dan Selepas (1969), mungkin wajar direnungkan. Menurutnya, beberapa tahun sebelum 1969, perkembangan politik dan ekonomi negara berjalan baik didukung oleh keharmonian rakyat Malaysia yang hidup bersatu -padu. Ketika itu, saya menjadi Perdana Menteri yang paling bahagia di dunia. Namun pada 13 Mei, tidak semena-mena saya menjadi Perdana Menteri yang paling sugul.

Sehubungan itu, semangat Dasar Ekonomi Baru (DEB) yang mensasarkan kepada strategi serampang dua mata iaitu membasmi kemiskinan tanpa mengira kaum dan menyusun semula masyarakat harus dihidupkan semula.
 Seperti apa yang kita tahu, dasar ini seterusnya diganti dengan Dasar Pembangunan Nasional (DPN) dan hari ini dikenali sebagai Dasar Pembangunan Wawasan,
 Kesemuanya adalah untuk memastikan rakyat memperoleh pembahagian hasil ekonomi yang adil dan saksama. Apabila keadilan dan kesamarataan dapat diwujudkan maka perpaduan antara kaum dapat diwujudkan dan peristiwa berdarah 13 Mei, 1969 dapat dielakkan dari berulang lagi.

Kita sedia maklum bahawa budaya mencerminkan diri sesuatu bangsa. Oleh itu, sebagai sebuah negara yang bercirikan masyarakat majmuk, kita mempunyai kepelbagaian budaya dan adat resam yang paling unik. Potensi budaya ini hendaklah dikekalkan dan setiap etnik hendaklah menghormati adat resam kaum lain. Rantaian itu, kerajaan telah mengambil inisiatif dengan melaksanakan Dasar Kebudayaan Kebangsaan yang berteraskan kepada kebudayaan rakyat asal rantau ini
 malah memupuk dan memberi galakan kepada aktiviti-aktiviti kebudayaan seperti perkembangan seni muzik, drama, lakonan, dan cabang seni yang lain bagi mewujudkan satu identiti nasional, iaitu satu pembentukan corak kebudayaan kebangsaan yang boleh difahami, dinilai dan diamalkan oleh semua rakyat.
 

Tambahan pula, kerajaan turut memperkenalkan Rancangan Pertukaran Kebudayaan dalam integrasi nasional.
 Usaha-usaha ini mampu menimbulkan persefahaman yang lebih baik seterusnya mengekalkan citra budaya dan jati diri bangsa Malaysia. Keberkesanannya terbukti dengan berlakunya peristiwa baru-baru ini apabila rakyat Malaysia beragama Hindu sanggup mengadakan majlis rumah terbuka di sebelah malam semata-mata untuk menghormati penganut agama Islam yang menjalankan kewajipan puasa dan begitulah sebaliknya.
 
Sehubungan itu, kita dapat melihat dan mungkin dapat melibatkan diri dalam pelbagai acara pertunjukan dan sambutan seperti sambutan majlis perayaan dan sambutan majlis rumah terbuka di kalangan pelbagai kaum. Mungkin keadaan ini bertepatan dengan kata-kata falsafah Confucius, ”Apa guna kita tidur sebantal sekiranya mimpi kita berbeza-beza, lebih baik berlainan bantal tetapi mimpi kita tetap sama.”
 Dalam pada itu, program yang dipromosikan kerajaan seperti Kongsi-Raya dan Deepa-Raya
 haruslah dipuji kerana merupakan satu bentuk kefahaman tentang budaya yang menjurus ke arah perpaduan kaum.

Selain itu, sukan memanglah suatu aktiviti yang relevan dalam hal perpaduan dan persefahaman. Falsafah utama dalam sukan ialah bertanding dan menang. Justeru, demi menjamin kemenangan, para pemain tidak boleh memikirkan perbezaan kaum, agama dan budaya. Dalam konteks negara kita Malaysia, hubungan antara atlit akan terjalin walaupun berbeza kaum. Inilah yang dikatakan matlamat yang seia-sekata, ke gunung sama didaki, ke lurah sama dituruni, kemenangan sama diraih, kekalahan sama dirasa pedihnya, ibarat orang memiat daging, sakit di orang, sakitlah di awak
.   
Sebagai contoh, Temasya Sukan Malaysia (SUKMA) 
dapat mengeratkan perpaduan kerana pelbagai kaum mcngambil bahagian. Manakala, kegiatan sukan di sekolah-sekolah dapat memupuk persefahaman di antara pelajar yang berbilang kaum dan begitulah juga kejohanan-kejohanan sukan di peringkat antarabangsa. Kemenangan mereka akan menjadi kebanggaan kepada negara dengan slogan, MAJULAH SUKAN UNTUK NEGARA.
Kesimpulannya, tugas untuk mewujudkan bangsa Malaysia yang bersatu-padu bukanlah suatu kerja yang mudah. Sememangnya banyak cabaran yang perlu ditempuhi. Namun, kita boleh menghadapi semua cabaran-cabaran untuk mengekalkan kemerdekaan kita, mempertahankan maruah bangsa dan negara dengan syarat semua rakyat memberikan komitmen yang padu melalui bersatu-padu, mengamalkan sikap toleransi antara satu sama lain. Ini negara kita, hak kita, milik kita bersama. Yakinlah pada slogan, SATU BANGSA, SATU NEGARA, 50 TAHUN, NEGARA KITA GAGAH GEMILANG.

